	 المشهد 1/ح/1                                                                                     نهار / خارجى

قرية بالمنوفية

	- لقطة عامة للقرية حيث تتداخل البنايات مختلفة الأشكال والإحجام ، منها ما هو بالطوب اللبن ومنها ما هو بالخرسانة المسلحة تتداخل وتتشابك مع الزراعات والأزقة والحواري ، والجو صيفى حار جدا .ِ
- بعض الناس الرجال والأطفال والنساء والبنات تهرول تدخل من الأزقة والشوارع والبيوت تجرى وتتلاحم نحو اتجاه غير معلوم للكثير من الذين يخرجون وينضمون لمن يجرى دون أن يعرفوا ما الذى يحدث ، ولكنه التآلف المحمود لنجدت المستغيث.
	
	 ( مؤثر موسيقى يشي بالحزن فى كونشرتو تصاعدي)

	- من مكان ما من البيوت تصدر صرخة
	
	( صوت صرخة سيدة )

	- تهرول الناس نحو مصدر الصرخة 
	
	

	- من مكان ما من اتجاه معاكس تصدر صرخة مدوية من سيدة مكلومة 
	
	( صوت صرخة سيدة )

	- الناس تتشتت ما بين الصرختين فيحدث التداخل والتشابك ما بين الناس فمنهم من يصدم بآخر ، وسيدة برجل ، وسيدة بطفل يقع على الأرض فتكاد تدوسه الأقدام من الجميع وهو يبحث عن النجاة .
	
	

	- الناس تبدأ فى تحديد اتجاهها ، ففريق يذهب نحو الصرخة الأولى نحو اليمين ، وفريق يتجه يجرى نحو الصرخة الثانية نحو اليسار.
	
	

	- خفير نظامي (عبدو ) فى حوالي الأربعين قوى البنيان بزيه المميز يدخل يجرى من اتجاه ثالث نحو مفترق الاتجاهين ويتوقف يقلب ناظريه وهو ينهج وتكاد أنفاسه تتقطع وتقع البندقية من على كتفه  يتطلع نحو  اليمين يحدث نفسه

- ثم يتطلع نحو اليسار فى اتجاه بيته
- لا يعرف إلى أيهما يتجه ولكنه ينوى زوجته  
	عبدو
	طب الصرخة دى جايه من بيت حماتي ...

والصرخة دى جايه من بيت مراتى

لا .. يبقى مراتى أولى .. هيه المهمة برضك 

	- يرفع بندقيته ويجرى نحو اليمين بيت حماته
	
	

	- من مسافة تدخل سيدة عجوز ( فطومه) تتشح بالسواد وحولها وورائها بعض الرجال والصبيان والنساء وعندما تصرخ صرخة واحدة تصرخ النساء ورائها صرخة واحدة أيضا
	
	( صوت صرخة سيدة )

	- عبدو يقترب يدخل إليها فى إطراب
	عبدو
	فى إيه يا حماتي .. يا أم مراتى؟

	- تمسك بخناقه وتشده بعنف تصرخ فيه 
- وهى تفك يديها من خناقه برفق وعطف وحزن
	فطومه
	يا نهارك اسود ومنيل يا عبدو .. أنت لسه بتسأل فيه أيه والبلد كلها مقلوبه ؟ مش حتبطل القعده جار العمدة تسند ضهرك على الحيط وتشوف مطالبه وترعاه وتوصله كل حاجه..... 
من غير ما ترعى بيتك وعيالك .. الى بيروحوا واحد ورا التاني؟!

	- بلين وهوادة وحزر يشوبهم القلق
	عبدو
	طب بس قولي لي جرا إيه ؟

	- وهى تربت على كتفه بحنان ومودة كبيرة 
	فطومه
	عيالك .. عيالك يا عبدو وقعت عليهم الحيط 

	- لحظة صمت يرتبك ثم يجرى مسرعا 
	عبدو 
	عيالي .. عيالي .. إيه الى جرالهم .. دنا دافن خمسه يا ناس .. دافن خمسه يا ناس .. دافن خمسة يا رب .. لطفك يا لطيف الألطاف .. لطفك يا مليح الأوصاف.

	- الناس وراءه  فيثيرون التراب الذى يتصاعد إلى السماء كدخان .
	الناس
	لطفك يا لطيف الألطاف .. لطفك يا مليح الأوصاف

	- فى آخر الناس نرى فطومه تقعد على الأرض تضرب برأسها 
	
	

	- يد حانية تربت على كتفها ويشدها لتقوم 
	
	

	- مع التوسيع نرى طفلا يساعدها فى القيام ويمشى بها وهى تتطلع إليه بنظرة استكبار وغطرسة
	
	

	قطــــــــــــــع

	المشهد 2/ح/1                                                                                        نهار / خارجى
منزل عبدو بالقرية

	( منزل ريفى من الطوب اللبن ومن طابق واحد والزراعة تحده من احد حوائطه )
	
	

	- مجموعة من الناس الرجال والنساء تتجمع بغير انتظام فى مواجهة البيت الذى تصدع جدار من حجراته ، ومنهم من يرفع الطوب ويلقى به بعيدا من غير هدى فيصيب آخرين. 
- من جهة أخرى يدخل عبدو ومن معه ويتداخلون مع الجمع الأخر الذين يرفعون الطوب من الجدار الذى تهدم ، وعلى مسافة يتوقف جرار زراعي ، والكل يعمل بهمة محاولين إخراج الطفل من تحت الأنقاض ، ولضيق المساحة المهدمة يتكالب الرجال على العمل فيزيح كل منهم الأخر ليعمل هو بما يؤدى إلى فوضى وعبث.
	
	( مؤثر موسيقى خطر يشي بالغموض)

	- عبدو يتوقف فى ذهول يتطلع نحو الجدار الذى تهدم  وتزاحم الناس بفوضى ، ثم يستدير بعينيه يبحث عن زوجته( فوزيه) فى حوالي الثلاثين جميلة بملابس ريفية حتى يهتدى إليها تجلس على الجسر – وجهة نظره فوزيه تحمل رضيعها على ركبتيها تسند رأسها بين يديها تبكى فى صمت تلتف النساء حولها ، فيتقدم منها بخطوات متثاقلة لا يكاد يصدق تهدم الجدار وهو يتطلع إلى الرضيع
	عبدو
	البيت لسه جديد .. وقعت الحيطه ازاى يا فوزيه؟

	- وهى تنتبه له تقوم مفزوعة تتطلع إليه بخوف وإطراب ثم تنظر إلى الجرار الزراعى 
	فوزيه
	الجرار الى أنت بعته يحرت الأرض .. هو الى الى كان بيرجع فخبط الحيط

	- بتعجب غير مصدق يقترب منها وكأنه يحاسبها
- يتناول منها الرضيع بحنان 

- وجهة نظره على عينى الرضيع الطبيعيتين إلا بخلل بسيط فى العين اليمنى
- يتطلع إلى الرضيع ثم يضمه إلى صدره وهو يتطلع يبحث عن السائق حتى يهتدى إليه ...
- يرد الرضيع إلى أمه التى تتناوله منه تضمه بقوة
	عبدو
فوزيه
	ازاى ازاى .. هو السواء أعمى ..
 أعمى يا ناس ..  ولا يكنش انطس فى نظره
( مؤثر موسيقى ناعم فى تصاعد بنغمة مغايره )

وأنتي كتي فين ؟ وبتعملى أيه ؟ 

كنت بغسل الصحون فى الأنايه ومنيمه إبراهيم تحت الشجرة وكان محمد بيلعب جنبوا .. فبعته يجبلى براد الشاى الى نسيتوا .. علشان اغسله بالمره 

	- عبدو يجرى نحو السائق الذى يندس بين الناس يحفر بكلتا يديه فى الطوب وبطريقة جنونية ، وما أن يراه كذلك يتطلع إليه يكاد يفتك به ولكنه يمسك بنفسه ويأخذ يرفع الطوب ويلقى به بعيدا بغير هدى  فى نوبة من الحزن والغضب ويردد بألم شديد وحسرة يزيح السائق بغلظة فيتراجع السائق
	عبدو 
	دول خمسه يا ربى دفنتهم .. خمسه خمسه 

	- السائق يتراجع ويتفادى الطوب ولكنه يقاوم ويعود يرفع الطوب ، حتى يلمح الطفل يظهر  وقد تهشم فيخرجه يشده ويدسه فى صدره ويبكى 
	
	( مؤثر موسيقى )

	- عبدو يعتدل بظهره يتطلع إلى الطفل ويتقدم يتسلمه من السائق وهو يوكزه فى صدره بمفصل زراعه الأيمن فيتألم السائق ويكتم ألمه 
	
	

	- فوزيه تدخل مسرعة تريد أن تتناول طفلها 
	
	

	- عبدو يقلب فى الطفل الذى فارق الحياة
	
	

	- تدخل فطومه متقطعة الأنفاس يحاول البعض مساندتها وهى تقطعهم إلى حيث عبدو ، وترفض المساعدة بقوة ، حتى تصل إلى عبدو وتتناول منه الطفل فى حزن وألم وحسرة كبيرة
	فطومه
	هات الأمانة يا عبدو

	- تتناول الطفل ولكنها لا تستطيع أن تحفظ توازنها حتى أنها تكاد تسقط به فيسندهما عبدو
	
	

	قطــــــــــــــع

	
	
	

	
	
	

	
	
	

	المشهد 3/ح/1                                                                                       نهار / داخلى
مكتب كمال بالمدرسة

	(مكتب متواضع ومتهالك الأثاث القديم فهى مدرسه قرية ريفية قديمة من الطوب اللبن )
	
	

	- كمال وهو يجلس خلف مكتبه ببدله عادية ولكنها شيك قديمه 
	كمال
	الأمانة العلمية والأخلاقية يا أستاذ عاشور .. أنى ما اكلفكش فوق طاقتك

	- على الفوتيه ذو الفرش الجلدى الأسود المواجه لمكتب كمال على اليمين حيث يجلس عاشور (مدرس كفيف) متواضع الشكل جميل الملبس 
	عاشور
	سعادتك يا أستاذ كمال .. يا حضرة الناظر أنا مدرس لغة عربيه ودين .. وتدريسي للغة العربية ماهوش عبئ عليا.. ذى ما حضرتك متخيل .. فليه تخلينى ادرس دين بس؟!

	- فى حرج شديد ينظر إليه ثم يعبث بقلم 
	كمال
	يا أستاذ عاشور أنا أنا...

	- وهو يضع ساق فوق ساق بتكبر وتحدى
	حسنى
	محرج سيادتك تقولها .. علشان أنا...

	- يتوقف عاشور عن الكلام يسمع وكذلك كمال
	
	( صوت بكاء تلميذ وتهديد مدرس)

	
	
	(صوت طرق على الباب)

	
	كمال
	أتفضل

	- يفتح الباب من الخارج ويدخل حسنى المدرس يجر تلميذ من أزنه بقوة وغطرسة وغلظة حتى يتوقف أمام المكتب
	حسنى
	يا حضرة الناظر ...

	- يقاطعه برفق ولكن بأمر
	كمال
	سيب ودنو الأول حاتخلعها فى أيدك.. حرام عليك

	- بأدب وعناد وقهر وحرقه 
	حسنى
	معلش يا حضرة الناظر أنا مش حاسيب ايدى من ودن التلميذ ده .. دا ولد شقى جدا .. وكمان ما بيقلش حاجه صح ابدا من على السبوره 

	- كلوز أب على ازن حسنى وهو ينصت بإصغاء 
	
	( مؤثر موسيقى )

	- مع التوسيع حسنى يصوب عينيه نحو المدرس
	
	

	
	كمال
	طب بس سيب ودنوا .. وأتفضل اقعد وقلى .. الواجب بيعلمو ولا لأه 

	- وهو يجلس على الكرسي المقابل للفوتيه الأسود
	حسنى
	سبحان الله واجب البيت بيعملو كويس .. وكمان لما بشرح بيكتب كل الى بقولوا .. مع إن دا مش مطلوب منو .. المطلوب يكتب الى أنا بكتبوا على السبوره  

	
	كمال 
	وهو ما بيكتبوش كويس 

	
	حسنى
	ايوه

	- يوجه سؤاله بلين وعتاب لين
	كمال
	ليه يا محمد فتحى ما بتكتبش الى على السبوره

	- عاشور متدخلا يتحدث وكأنه يحدث نفسه
	عاشور
	أكيد الولد مش شايف الى على السبوره كويس..

	- وكأنه يجد ضالته والمخرج من ورطته
	محمد
	ايوه صح يا أستاذ عاشور.. أنا مش بشوف الى على السبورة كويس .. مش عارف ليه؟!

	- بتأكيد لا يخلو من غلظه مصحوب بتجاهل 
	حسنى
	يا أستاذ عاشور دا ولد كداب .. بيقول زى ما حضرتك قلت .. علشان يلاقى حجه يهرب بيها .. الولد مش بيركز ولا بيهتم بألى بيتكتبو

	
	عاشور
	يا أستاذ حسنى ليه تفرض سوء النية .. يمكن الولد فعلا نظروا ضعيف 

	- على عاشور وهو يتجشم وتتصلب ملامحه ثم ينظر إلى على بشموخ وتجاهل ولكنه يتألم ويغضب
	حسنى
	اوه يا أستاذ عاشور.. هو علشان أنت اعمى بقول كدا

( مؤثر موسيقى )

	- كمال يحاول امتصاص الصدمة ويخففها عن عاشور ولكنه يبدو ميالا لرأى حسنى
	كمال 
	ممكن فعلا .. وعلى العموم أنا بعد صلاة العشا هقابل أبوه واقله يوديه عند دكتور ..يكشفلوا نظر .. يمكن نظرو ضعيف فعلا .. ويبقى كدا محتاج نضاره

	- وهو يهب يقف فى ضيف وحرج ويخرج
	حسنى
	عن أذنك يا حض ناظر .. عن أزنك

	- التلميذ يتحول وهو يقف يكتم ضحكه وشماتته فى مدرسه ويحبس ضحكه بيده على فمه 
	
	

	- كمال يلمحه يكتم ضحكه وبلغة صارمة 
	كمال 
	وله .. عيب كدا ..عايز تضحك على أستاذك .. أتفضل امشي .. وإياك حد يشتكيلي منك .. امشى 

	- التلميذ يخاف ويمشى حتى يصل إلى عاشور فيميل عليه يقبله من وجنتيه ثم يخرج
	
	

	
	
	

	- بشيئ من التأفف وعدم معاودة الموضوع
	كمال 
	معلش يا أستاذ عاشورانشغلت عنك 

	
	حسنى 
	ولا يهمك يا حضرة الناظر .. الدنيا كلها مشغوله عنى .. المهم لازم ترجعنى ادرس عربى 

	
	كمال
	صعب صعب يا أستاذ عاشور..

	
	حسنى 
	صعب ليه أنا بدرس هنا بقالى قد أيه .. اشمعنا دلوقتى ؟ ايه الى اتغير ؟ ايه الى حصل؟

	
	كمال
	تدريس اللغة العربية مش سماعى ولا شفاهى بس .. حضرتك بتدرس لاواد بيشوفوا .. محتاجين لمدرس يشوف كراساتهم .. يشوف خطهم .. يشوف الاملا . .. يشوف الواجب .. يشوف.. لكن حضرتك ما

	- يقاطعه ويكمل بيأس وحزن
	عاشور
	بشفش أى حاجه من دى ؟! صح .. لكن شوف مستوى الطلبه بتوعى 

	- وهو يقوم من كرسيه يتجه صوب الكرسي الموضوع أمام المكتب بمواجهة حسنى يخبط فى حجره من سن المكتب فيؤلمه فى اماكن حساسة جدا ، ولا يستطيع الناظر الإفصاح عنها فيكتم ألمه غير واحد تتهرب منه يسمعها حسنى فيتبسم
	كمال
	ايوه دا مش كفاية
... آآآه

	- وهو يستشعر ويحس بما حدث وبلهفة يقوم
	عاشور
	فى ايه يا حضرة الناظر؟!

	- وهو يدلك محاشمه وهو يجلس بتكاسل وحرج على الكرسي المقابل
- وهو يشد حقيبة أوراقه من على ظهر مكتبه 
	كمال
	مافيش مافيش ..

وكفايه عليك تدرس دين .. الدين ممكن يعتمد على السمع اكتر من القراءة .. وده الى عندنا .. وبصراحه هو ده الى الوزارة عيذاه .. علشان وقتنا  

	- يهب يقوم يعتصر قلبه الحزن ويتجه صوب باب المكتب ويفتحه ويخرج ويتبعه كمال يحمل حقيبته
	عاشور
	محدش بيعزر حد .. إلا الى بيجرب .. ويدوق

	قطــــــــــــــع

	المشهد 4/ح/1                                                                                        نهار / داخلى
الصالة بمنزل كمال

	( بيت ريفى واسع وكبير ومنمق ومفروش بأثاث حديث ومرتب والصالة بها السفرة والانتريه ) 
	
	

	- كمال يدخل من باب البيت يحمل شنطته 
	
	

	- وجهة نظره طفله الجميل ( عمرو) يجرى نحوه من مسافة وهو لتوه يتعدى مرحلة الحبو ولذلك يمشى بخطى غير منتظمة
	
	

	- كمال يضع الشنطة فوق مكتبة التليفزيون ويجثو على ركبتيه يفتح زراعيه  بسعادة مرحبا بولده  آملا أن يضمه إلى صدره
	
	

	- عمرو وهو يمشى يصوب عينيه نحو أبيه ولكنه يتجاوزه نحو مكتبة التليفزيون 
	
	( مؤثر موسيقى يثير التعجب والشجون )

	- كمال يظل على وضعه متعجبا متأملا يفكر
	
	

	- زوجته (لطيفه) فى الأربعين ربة منزل من أول الصالة يقع منها كوب الماء تقف تتأمل ولدها وأباه
	
	

	- عمرو يصل حتى يخبط فى مكتبة التليفزيون ويقع على الأرض ويقوم بسرعة يتجه نحو لا شيئ 
	
	

	- كمال يستدير بجسده وهو على حالته ينادى 
	كمال
	تعالى يا حبيبي .. تعال يا عمرو 

	- عمرو ما أن ينتبه لصوت والده فيتجه إليه ولكن بزاوية انحراف عن زراعي والده المفتوحة له
	
	

	- لطيفه تتقدم بشيء من القلق والاستغراب 
	
	( مؤثر موسيقى )

	- كمال يضمه إلى صدره يقبله ويقوم به يتجه صوب الكنبة يجلس به يداعبه ، ويتطلع إلى عينيه يراقبها وكأنه يراهما لأول مرة  
	
	

	- تجلس إلى جواره زوجته تترقب بخوف وقلق 
	
	

	- يخرج مفاتيحه من جيب بنطاله ويهزها أمام عيني ولده ، ولكن الولد يبدو أنه لا يراها
	
	( مؤثر موسيقى يثير الحزن والشفقة ويستمر )

	قطــــــــــــــع

	المشهد 5/ح/1                                                                                        نهار / داخلى
الصالة بمنزل عبدو

	( صالة واسعة مفروشة بكنب بلدى وألوان زاهية ومكتبة قديمة متواضعة للتليفزيون ومروحة سقف تطن من فرط الأتربة وعدم التشحيم )
	
	

	- عبدو يجلس على الكنبة وهو يحمل ولده إبراهيم يرفع له عنقود من العنب يهزه أمام عينيه حتى يتأكد من أن كان يراه أم لا . 
	
	( مؤثر موسيقى يثير الحزن والشفقة )

	- إبراهيم يتطلع بعينين زائغتين ولا يهتدى إلى عنقود العنب الذى يهتز أمام عينيه 
	
	( مؤثر موسيقى )

	- عبدو يبعد عنقود العنب عن نظر ولده بيأس وحزن وشك وهو يضع العنقود فى نفس الكيس على الترابيزه وزوجته تراقب فى قلق وحزن
	
	

	- وهو يرى زوجته تتطلع إليه بشك من أن يكون ولدهما لا يرى ، ويريد هو أن يبعد هذا الهاجس عن نفسه وعن زوجته وبشيء من السخرية 
	عبدو
	الواد مش معبرنى يا فوزيه .. ايوه مش معبرنى .. يمكن يكون مش مستنضفنى ؟؟ ايوه هو كدا 

	
	فوزيه
	مش معقول

	- وهو يقوم يجلسه على الكنبة بحزن وشك 
	عبدو
	أنتي  يا وليه الى معصياه علىّ .. ايوه .. ايوه ايوه أنتي الى معصياه علىّ

	
	فوزيه
	معصياه أيه بس يا راجل .. معصياه ايه بس ؟ هو لسه يعرف حاجه .. ولا يفهم حاجه 

	- يعود إليها يستدير بعينيه وبشك وأمل
	عبدو
	وتفسرى بايه الى حصل .. تفسريه بايه يا ام ابراهيم

	
	فوزيه
	افسره بكتير يا عبدو .. افسره بكتير 

	
	عبدو 
	يعنى كنتى شاكه فى حاجه ومش عايذه تقوليلى ؟

	
	فوزيه 
	أقلك أيه بس وأعدلك أيه .. كنت عايذنى اقلك انى بشك فى انه ما بيشفش .. الولد الى بقى لنا من سته عيال  يطلع ما بيشفشى

	
	عبدو
	ما بيشفشى .. لااله الا الله سيدنا محمد رسول الله 
 ولا حول ولا قوة إلا بالله العلى العظيم ... رحمتك يا رب رحمتك ... بس يمكن إحساسنا غلط .. يمكن العيال فى السن ده يعنى ما يبقوش مركزين كويس .. لسه بيشوفوا الدنيا وبيعرفوها

	
	فوزيه 
	وهى دى يعنى أول مره يبقالنا عيال .. مش ولدت وشفت وربيت سته قبلوا .. مكنوش زيزه

	
	عبدو 
	على العموم أحنا برضوا ما نعرفش فى الحاجات دى 
أنا حسأل الدكتور شريف بتاع الوحده .. دا راجل مكن ويعرفنى اوى وبيحبنى جدا .. ولما بيبقى علىّ نبطشية الوحده بيفضل سهران معايا يمكن لوش .. يمكن للساعة اتناش كدا واحد

	
	فوزيه 
	يا حلاوه يا ولاد .. دكتور الوحده صاحب رجلى 

	
	عبدو
	جرا أيه يا وليه أنتي مش مصدقه ولا أيه .. اكنش مش مالى عينك .. يمنكن ما اكنش مالى عينك .. ثم تعالى هنا .. أنتي قاعد بتاخدى وتدى معايا .. وأنا حموت من الجوع .. مش تفزى تحطى الغدا يا به 

ولا أجيب المركوب .. اعمل زى ما كنت بعمل فى الأول

	- تقوم تتجه آخر الصالة حيث طرقه مفضية إلى المطبخ ، ولكن عندما تصل إلى نصف الصالة 
	فوزيه 
	وعلى ايه يا خويا .. وعلى ايه .. الغدا جاهز

وأنت برضك نسيت جريدة النخل الى كنت بجرى بيها وراك فى الغيط .. وكنت بتفر قدامى زى الامريه

	- وهو يخلع نعله ويرفعها يهدد بها
	عبدو
	امشى يا وليه امشى  لكسر راسك بالجزمه دى

	- تخرج مسرعة نحو الطرق المؤدية إلى المطبخ
	
	

	- يتطلع إلى ولده الذى يلعب بعناقيد العنب  يقطع كيسها الورقي ويدهسا  فيحدث نفسه بحسرة كبيرة 
	
	سبحان الله.. أنت الى عشتلى  وبقتلى من السته 

	قطــــــــــــــع

	المشهد 6/ح/1                                                                                      ليل / خارجى

أمام الوحدة الصحية بقرية

	( وحدة صحية متواضعة من طابقين  تشع منها الأنوار الضعيفة تحوطها الأشجار بحديقة صغيرة)
	
	

	- من الشارع شبه المظلم إلا من نور القمر فى عدم كماله يمشى عبدو بملابسه الرسمية يحمل بندقيته الميرى ، يمشى واسعة الخطوة ولكنه مهموم وإمارات الحزن تتبدى عليه ولكنها إلى اللحظة تبدو هواجس اقرب منها إلى اليقين ، بينما هو كذلك يمشى إذ تقطع طريقه قطه أو كلب ، فيقفز فى الهواء يصرخ ويعود بصعوبة كبيرة حتى يستطيع أن يحفظ توازنه ويكمل سيره فى انضباط محرج 
	عبدو
	يماما .. يا لهو تيتى 

	- يمشى حتى يصل إلى الحديقة أمام باب الوحدة 
	
	

	- وجهة نظره خفير آخر يجلس وما أن يراه يهب يقف فى عصبية كبيرة ويتقدم منه قبل أن يصل أليه
	مبارز
	الساعة بقت كام يا حضرة الغفير

	- بلامبالاة يشد كمه ينظر فى يده معصمه الذى بلا ساعة وينظر مليا 
	عبدو
	الساعة الساعه يا مبارز داخله على تمانيه 

	- وهو يمسك برقبته
	مبارز
	داخله على تمانيه .. ولا داخله على تسعة .. اعمل معاك ايه بس .. يا اخى دوختنى معالك

	- وهو يزيح له يده من رقبته بقوة  وجبروت
	عبدو
	طب ايدك الناشفه من فضلك ..الى عامله زى عرجون البلح الناشف .. وما تخلينيش اقسى عليك

	- متراجعا يقف فى أدب جم خائفا
	مبارز
	ما هو يا سى عبدو سعادتك يعنى .. متحملينك بقالى يمكن اكتر من تلت سنين .. من ايام المرحوم ولدك الى وقعت عليه الحيطه 

	
	عبدو
	ربنا ما يحكم بيها على حد 

	
	مبارز
	بس ما تحملش علىّ قوى وكفايه كدا .. لا اديلك ذنبه عند جناب العمده .. ووممكن اصعدها واكبرها لغاية سعادة المأمور

	
	عبدو
	لا دا انت ليلتك طين .. ولازم تاخدلك مركوبين

	- الخفير يجرى يفر من أمامه نحو الشارع يتلفت ورائه خوفا أن يلحق به حتى  بحجر ويقع على الأرض فى التراب 
	
	

	- عبدو يضحك وهو يجلس على الدكه الخشبية بجوار مدخل الوحدة ينصب سلاحه أمامه ويسند ذقنه عليه فلا ترتاح وتقع على جانبها ويكر المحاولة مرات 
	
	

	- من السلم الموصل بين باب الوحدة وسكن الدكتور فى الطابق الثانى ينزل الدكتور شريف ويرى محاولات عبدو فيتبسم وهو يهبط الدرج
	شريف
	مساء الخير يا عمى عبدو

	- ينتبه عبدو يهب يقف مرحبا بتحية شبه عسكرية 
	عبدو
	مساء النور يا سعادة الدكتور

	- يجرى يسحب كرسى بلاستيكى واسع من الداخل ويقدمه للدكتور
	
	أتفضل سعادتك

	
	
	لا أنا بحب اقعد فى الجنينه على النجيله وسط الخضرة

	- عبدو يحمل الكرسي ويمشى به خلف الدكتور حتى يحدد المكان فيضع الكرسي 
	
	

	- الدكتور يجلس يضع ساق فوق ساق 
	
	

	- عبدو يجلس أمامه على النجيله
	
	

	- الكرسى الذى يجلس الدكتور عليه يغوص فى الطين فيكاد الدكتور يقع ويحاول أن يسند نفسه فلا يتمكن حتى يقع يطرح على ظهره 
	
	

	- يقوم عبدا مسرعا يساعده فى القيام
	
	معلش يا سعادة الدكتور الارض ...

	- يقاطعه يكتم إحراجه وبسخرية
	شريف
	الظاهر الأرض ما شالتنيش يا عمى عبدو

	- وهو يحمل الكرسي إلى مكان أكثر صلابة
	عبدو
	نشيلك احنا فوق راسنا يا سعادة الدكتور

	
	شريف
	مرسى على زوقك يا عمى عبدو

	- الدكتور يجلس على الكرسي 
	
	

	- عبدو يسرع يتناول ألدكه ويضعها أمامه ويجلس
	عبدو
	اعمل لسعادتك شاى

	
	شريف 
	شكرا يا عمى عبدو .. لكن قلى .. وأنا نازل شفتك كدا مهموم شويه .. فى حاجه مضيقاك

	
	عبدو
	يا ريت مضيقانى وبس 

	
	شريف
	الله .. فى ايه يا عمى عبدو .. مش عوايدك .. أنا عارفك انك راجل ابن نكته .. ومش اى حاجه تهزك .. ايه بقى الى اكثر من الى يضايقك .. قلى يمكن اقدر أساعدك

	
	عبدو
	سبحان الله انا الى كنت حقلك حتى من غير ما تطلب منى 

	
	شريف 
	طب قول يا سيدى .. ايه بقى

	
	عبدو
	الواد ولدى حاسس انه ما بيشفشى

	
	شريف
	يا سلام .. وايه الى خلاك تقول كدا .. هو أنت لاحظت عليه الموضوع ده من قريب .. ولا من ساعة ما اتولد .. 

	
	عبدو
	مش عارف .. بس يمكن من زمان يعنى

	
	شريف
	يا راجل ساكت كل الوقت ده .. ما قلتليش من الأول ليه؟

	
	عبدو
	ما احنا سعادتك .. ما كناش نعرف  . كنا بنشك .. لكن بصراحه ما خطرشى على بالنا انه ممكن يبقى ما بيشفشى .. ما شفناش الموضوع ده قبل كدا .. وحضرتك عارف انى عارف البلد بيت بيت والعيال عيل عيل . . فيعنى حيجى على بالنا  ازاى حاجه ما نعرفهاش ولا سمعنا عنها

	
	شريف
	على العموم انا ما اقدرش احكم على الحالة من غير ما اشوفو واعملو شوية فحوصات واختبارات 

	
	عبدو 
	بكر الصبح من الفجريه يبقى عند سعادتك

	قطــــــــــــــع

	

	المشهد 7/ح/1                                                                                       نهار / خارجى

شوارع القرية

	- الشمس تنشر أشعتها الحارقة تلفح الوجوه وتشيط الأرض ، والأشجار ساكنه حزينة لا تحرك ساكنا 
	
	

	عبدو وزوجته وبينهما يمشى ولدهما فى سكون مطبق غير دمع ينهمر من مآقيهما يغمر خدودهما ، وهما يسرعان الخطى وكأنهما يريدان أن يتواريا عن الناس من خجل وقدر صعب ليس لهما فيه يد 
	
	

	- بعض المارة يلقون عليهما السلام ، ولكن لا يردان ويواصلان السير ، غير عابئين بولدهما الذى لا يستطيع السير بسرعتهما فيجرانه من غير أن يدريا أو يلقون له بالا ، وكأنه صار عبئا صقيلا عليهما فاقد القيمة 
	
	

	- من الاتجاه المقابل حيث يدخل كمال وزوجته وكمال يحمل ولده الذى يلبسه أحسن الملابس ويتقابلان مع عبدو وزوجته ، ويلحظان عليهما الحزن والانكسار فيتعجبان ويدفعهما الفضول للتوقف قبل أن يصل إليهما عبدو وزوجته
	كمال
	صباح الخير يا عبدو 

	- عبدو لا يريد ولكنه بعد خطوات يتوقف احتراما وإكبارا للناظر
	
	

	- عفاف زوجة الناظر تلقى التحية على فوزيه
	عفاف
	صباح الخير يا فوزيه 

	- فوزيه تنشف دموعها 
	
	

	- لزوجها باستغراب
	عفاف
	هم مش عايزين يردوا ليه ؟لازم فى حاجه

	- كمال بلوم لين
	كمال
	خلاص يا عبدو مش عايز ترد على ناظر المدرسه .. خلاص بقيت زى اى واحد .. مش عايز ترد وتعبرنى .. 

	- يتراجع عبدو إليه بتودد
	عبدو 
	ملعش يا حضرة الناظر .. المقامات محفوظه .. 

	
	كمال
	فى ايه ؟ وجاى منين كدا بدرى؟

	
	عبدو 
	من الوحده .. من عند الكتور شريف 

	- كمال وزوجته ينظران بتفحص لعبدو وزوجته وابنه وهم يبدون بصحة جيدة
	عفاف
	خير كان فى حاجه .. أنا بسم الله ما شاء الله شايفاكم زى الفل يعنى

	
	فوزيه
	من بره بس يا اختى .. من بره بس

	
	كمال
	الله امال فى ايه يا عبدو .. ما تقلقناش عليكم 

	
	عبدو 
	الواد الى طلعنا بيه من الدنيا من بعد ستة ولاد .. يطلع اعمى .. اعمى يا حضرة الناظر.. اعمى 

	- كمال وزوجته ينزل عليهما الخبر كالصاعقة فهما يشكان فى ولديهما ، فلم يتحملا ردة فعلهما وتواصله ويواصلان سيرهما فى سكون مطبق ، غير أنهما يتبادلان نظرات الخوف والشك والريبة المصحوبة بقلق عظيم
	
	( مؤثر موسيقى قوى )

	- عفاف تشعر بإجهاد وانهزام داخلى حتى أنها لا تستطيع السير وتتأخر عن زوجها الذى سرعان ما يكتشف ذلك ، فيتوقف ينتظرها حتى تلحق به يأخذ بيدها
	
	

	- بينما ينحرف عبدو وزوجته وهما يجران ولديهما نحو المنحدر ولكن فطومه تتعثر فى ولدها فتقع على الأرض تتدحرج 
- فيشعر بها ولدها ويضحك يسخر منها 

- حتى يشاركه أبوه فى الضحك وهو يشد زوجته من الأرض


	
	( صوت الضحكات المتواصلة)

	قطــــــــــــــع

	
	
	

	
	
	

	
	
	

	
	
	

	المشهد 8/ح/1                                                                                       نهار / داخلى

الصالة بشقة عبدو

	- يدخل عبدو من باب المنزل ، ويتجه يلقى بنفسه على الكنبة فى نوبة حزن كبيرة 
	
	

	- من الباب تدخل زوجته التى تحمل ولدها وتتقدم  تضع ولدها بتضرر كبير تهمله كأنه شيئ  ليس له قيمة ، فينطرح الولد على الكنبة ويسحف ينزل من على ألكنبه ثم يستدير يحدثهما 

- يتجه بغير هدى حتى يصل الى ركن الصالة ويجلس يتكور فى زاويتها على الأرض يضع يده على خده 
	إبراهيم
فوزيه
	عايز آكل يما .. أنا جيعان 
طب روح دلوقتى 

( مؤثر موسيقى )

	
	فوزيه
	تفطر يا عبدو 

	
	عبدو
	ومين ليه نفس

	
	فوزيه
	يعنى حنصوم على الزاد

	
	عبدو
	أبدا .. لكن أنا بقيت فى سن الأربعين  وما عنديش سند .. وأنا محتاج للسند علشان يشلنا فى كبرنا 

	- على إبراهيم الذى يسمح فيزداد تكورا وحزنا
	
	( مؤثر موسيقى )

	
	فوزيه
	يا خويا ربنا يديلك الصحة والعافيه .. سند ايه 

	
	عبدو
	الولد هو السند .. وزى ما قال الشيخ الشعراوى . 
الراجل بيخلف أبوه .. عارفه يعنى ايه ؟؟ ولا مش عارفه ؟ فاهمه ولا مش فاهمه 

	
	فوزيه
	بصراحه مش فاهمه 

	
	عبدو 
	أفهمك وأجرى على الله .. الشيخ الشعراوى يقصد الولد .. يقصد إن الراجل مننا لما بيخلف الولد ويعلمه ويربيه ويكبره .. هو بيرعى ويكبر أبوه .. يعنى لما الواحد يعجز .. وما يقدرش يعمل حاجه لا يصرف ولا يشتغل ولا يلاقى الأكل والشرب .. سعتها يلاقى أبوه الصغير إلى هو ولده هو الى يقوم بالشغل وكسب لقمة العيش .. الى ياكلهولنا  .. ويعالجنا ويصرف علينا .. ويعمل فينا زى ما عملنا فيه وهو صغير

	- بعفوية وجهل وعدم فهم
	فوزيه
	ومرادك أيه من ورا الكلام ده؟

	
	عبدو
	لازم تشيلى تانى وتخلفيلى الولد الى حيكون أبويا 

	
	فوزيه
	أنا تعبت تعبت .. دا يبقى تامن بطن .. 

	
	عبدو
	يا رب يكون العاش .. العشرين .. المهم لازم الولد يا فوزيه .. وانا حاسس ان ربنا حيعوضنا خير ..

	- وهى تتجه بعينيها نحو ولدها 
	فوزيه
	ما كفاية البركه ده 

	- يقوم إبراهيم يمشى ويتجه صوب الباب الخارجي ، حتى يصل إليه ، ويمسح بيديه على الباب لكى يهتدى إلى المزلاج ليفتح الباب ، ولكنه لا يصل إليه نظرا لقصره وارتفاع المزلاج
	
	

	
	عبدو 
	رايح على فين ده ؟ 

	
	فوزيه
	مسكين .. ملوش الى الحبس فى اليت

	- من عند الباب يلتفت لهما
	إبراهيم
	اتحبس ليه ؟ اتحبس ليه ؟ هو العيال بتتحبس فى البيوت .. أنا عايز العب فى الشارع 

	- يقوم عبدو يفتح له الباب 
	عبدو 
	 اخرج يا ولدى العب 

	- إبراهيم يخرج من الباب 
	
	

	- عبدو يقف ينظر إليه ويتابعه ثم يعود إلى مكانه 
	عبدو
	هاتيلنا نفطر

	
	فوزيه
	وحنعمل معاه أيه يا سى عبدو

	
	عبدو
	مش عارف .. مش عارف .. فى ادنا ايه نعملو

	
	فوزيه
	يعنى الحكما .. وصاحبك الدكتور ما يعرفش يعالجه

	
	عبدو
	الدكتور شريف قلى ما لوش علاج .. لأنه مخلوق كدا ..

	
	
	

	قطــــــــــــــع

	
	
	

	
	
	

	المشهد 9/ح/1                                                                                       نهار / خارجى

أمام منزل عبدو بالقرية

	- كلوز أب على كره شراب تضرب فى رأس إبراهيم  بقوة تطرها ارضا
- زوم باك نرى إبراهيم  الذى يلعب فى التراب ومن شدته خبط الكره  توقعه على الأرض.
- يضحك الأطفال الذين يلعبون بها

- بينما هنالك بنات صغيرات منهن من تتسابق مع زميلتها وهن يركب الدراجات فيسمعن الضحكات ويلتفتن لما يحدث يتابعنه 

 - نكتشف أن إبراهيم يستطيع أن يمسك بالكرة جيدا وهو يعتدل ولكن صوت الضحكات يجعله يتمسك بالكرة ولا يردها لهم
- الأطفال يقتربون منه ليأخذوا منه الكره

- إبراهيم يتمسك بها ولا يستجيب لهم

- يأتون إليه يحاولون نزع الكرة من يده ولكنهم لا يستطيعون ، فينضم إليهم آخرين يحاولون شد الكرة من يده فلا يستطيعون حتى أنهم يشدونه بها ويتحرك مع شدهم بصعوبة بالغة ، فيحاولون ويحاولون حتى أنهم يعفرونه ويجرجرونه فى التراب دون أن يستطيعوا تخليصها من بين يديه.
- فتاة صغيرة تركن دراجتها إلى جوارهم وهى تتعجب من تمسك إبراهيم بالكرة ولا احد يستطيع أخذها منه وهو يتمرغ مع شدهم فى التراب فيثير إعجابها لقوته 

- ثم توجه حديثها للأطفال

	الأطفال
سارة
طفل1

طفل 2
	  ( صوت الضحكات العالية المتغيرة )

ارمى الكره يا هيمو .. ارمى الكره

يخرب عقلك يا ابراهيم .. ماحدش قادر ياخدها منك 

بس هو معاه حق .. ضربتوه بيها

ما كناش نقصد احنا بنلعب .. 

والنبى خلصيها لنا منو .. عايذين نلعب .. مش قادرين عليه

	- سارة تدخل إليه فى رجاء وهو منبطح أرضا ينام ببطنه على الكرة 
	سارة
	إبراهيم .. هيمو .. هات الكره يا هيمو

	
	طفل1
	ولو عايز تلعب معنا تعال ما حدش منعك ولا ضربط .. صح يا عيال

	
	طفل2
	حنوقفك جون .. وحتبقى جون ميه الميه .. ما دمت قوى كدا

	- إبراهيم تسرى السعادة والفرحة فى أوصاله ، ويلقى لهم بالكرة 
	
	

	- يفرح الأطفال ويعودون للعلب حوله فى فريقين  حيث ينصبون المرمى بجريد النخيل ، واللعب يتسم بعدم نظامه ، ولكن يتسم بالعنف ، وهم مختلفى الملبس ولكن الصفة الغالبة علي ملابسهم الجلباب المقلم
	
	

	- إبراهيم  يعاود يلعب فى التراب وحيدا يؤثر السلامة يبدو انه يحب العزلة والانطواء ولذلك يجمع التراب يحاول أن يبنى به جسرا ، سرعان ما يهدمه ثم يشكل التراب يصنع منه هرما ، حتى يبنى ثلاث أهرام وسارة تتابعه فى تعجب وسعادة وتأمل
	
	

	- سارة تمد يدها تمسك بيده بود وحنان ورفق
	سارة
	تعال يا إبراهيم أعلمك ركوب ألعجله

	- يقوم معها متكاسلا سعيدا ويتجهان صوب دراجتها الملقاة على الأرض بجوار الجس فترفها وتعتدلها  وتضبطها 
	سارة
	اركب يا إبراهيم .. وسوق .. وأنا حسندك لحد ما تمشى كويس

	- إبراهيم يتحسس الدراجة من أولها إلى أخرها بتفصيل حتى يعرفها تماما .. ثم يركب على الكرسي ويضع رجليه على البدال وهى تساعد الدراجة فى السير ، يمشى مسافة وهو يكاد يقع فتقومه حتى يسير بسرعة تتجاوزها ، ولا تستطيع اللحاق به وهو يتجه صوب المصرف ينحدر
	
	( مؤثر موسيقى خطر)

	قطــــــــــــــع

	المشهد 10/ح/1                                                                                    نهار / داخلى

الصالة بمنزل عبدو

	- فوزيه وهى ترفع صينية الطعام الألمونيوم الكبيرة المستديرة المرصوصة بالأطباق التى بها بواقي الطعام من على الطبلية تحس بثمة توتر وإطراب يضرب قلبها تستشعر خطرا ما فتقع الصينية من بين يديها لا شعوريا 
	
	

	- عبدو الذى يجلس على الأرض يفزع من صوت الصينية والأطباق 
	عبدو
	جرالك أيه يا وليه .. خضتينى .. خليتينى قطعت الخلف .. واحنا لسه ما جبناش الولد .. جرا ايه ؟ فى ايه .. مالك 

	
	فوزيه
	قلبى يا خويا 

	
	عبدو
	قلبك ؟! سلامة قلبك يا بت .. ماله قلبك

	
	فوزيه
	بيدق

	
	عبدو
	يكنشى يا بت بيدق بحبى 

	
	فوزيه
	يوه يا عبدو .. بقلك بيدك .. بذغده كدا .. مقبوض يعنى..آه إبراهيم.. لا يكون جرى له حاجه

	- فوزيه تجرى نحو باب المنزل وتفتحه بسرعة وتخرج فى اضطراب
	
	

	- وهو يحدث نفسه
	عبدو
	الوليه أتجننت ولا أيه ؟ تكنش أتجننت ؟
آه .. دنا الى أتجننت .. هو أنا نسيت أن الولد ما بيشفشى لا يكون بالحق  جرى له حاجه 

	- يقوم بتكاسل يتجه صوب الباب ويخرج 
	
	

	
	
	

	قطــــــــــــــع

	
	
	

	
	
	

	
	
	

	
	
	

	المشهد 11/ح/1                                                                                    نهار / خارجى

أمام منزل عبدو بالقرية

	- عند الترعة المواجه للبيت يتجمع الأطفال حول جسر الترعة وهم ينظرون بقلق وصياح ومنهم من يضحك 
	
	

	- وجهة نظرهم إبراهيم فى الترعة وقد وقع فيها بدراجة بسمه وهو يحاول أن يخرج من الترعة حيث المياه تغمره والطين يمسك بالدراجة ، وهو يحاول أن يصعد نحو الجسر 
	
	

	- من بين الأطفال تقف أمه تلطم ولا تفعل شيئا غير أن تنادى عليه بعزيمة قويه
	فوزيه
	اطلع يا إبراهيم اطلع .. يا واد اطلع .. ولا تكنش مش عارف تطلع 

	- طفلا كبيرا عنه ينزل ليساعده ولكنه ما  إن ينزل فتغوص قدميه ويكاد يغرق وهو يقاوم 
	
	

	- إبراهيم يبدو انه خرت قواه ولذلك تشده المياه حتى تكاد تغطيه ومع ذلك يتشبث بالدراجة 
	
	

	- يدخل عبدو وما أن يرى ولده يكاد يغرق فيكشف عن ساعديه ويرفع جلبابه وينزل مسرعا يشد وله بأقصى سرعة ويرفعه بصعوبة
	عبدو
	فى ايه انا مش قادر اشيل الولد ولا ايه .. هو ماله بقى تقيل ليه؟!

	- إبراهيم على كتف والده ومع ذلك يصمم ان يمسك بالدراجة ليخرجها معه وهى مركز الثقل لأنها غارزة فى الطين 
	فوزيه
	سيب العجله يا ابرهيم 

	- عبدو يحاول أن يخرج به ويفل يد ولده من الدراجة ولكن ولده لا يتركها مما تجعل والده يشد من قوته أكثر حتى يستطيع به تسلق الجسر والخروج به والعجلة الى اعلى الجسر
	
	

	- فوزيه تتناول ولدها تحاول ان تنظفه من زوجها الذى يتمدد على الجسر من المجهود 
	
	

	
	إبراهيم
	يا بسمة عجلتك ااهه .. مما جرالهاش حاجه .. بس عايزه تتنضف شويه .. يا با انت فين يابا

	- إبراهيم يبحث عن أبوه الممد ويتمكن من أن يتحسسه ويعثر عليه ويشده من يده ليقوم
	إبراهيم
	ممكن يابا بعد اذنك تغسل العجله دى لساره 

	- يعتدل عبدو ويقوم يمسك بولده يضربه 
	
	( آآآآة ...آآآآه . سماح يا با مش حعمل كدا تانى

	- وهى تحاول أن تخلصه من يد أبيه بلا جدوى
	سارة
	حرام عليك يا عمى عبدو .. حرام عليك .. ما تضربوش .. 

	- وهى تشد سارة من يدها وتمسك بالدراجة
	فوزيه
	خليه يربيه .. علشان يبطل الى بيعملو

	- وهى تشد دراجتها منها حيث لطخت ملابسها 
	سارة
	طب خدوه حموه وغيرولو هدومو .. احسن ياخد برد  ولا زكام

	
	فوزيه 
	يوه جتك ايه يا بت يا اروبه انت .. دا انتى بتفهمى 

	- عبدو يشد ولده بعصبية وغضب وبلا رحمة  وكأنه يشد حيوان  يتجه به نحو بيته 
	
	

	- فوزيه تشد الدراجة من يد سارة بغلظة 
	فوزيه
	هاتى يا اختى اغسلهالك .. زى ما حضرتك امرتى

	- سارة تشد دراجتها منها بقوة 
	سارة 
	خلاص يا خالتى علشان ابراهيم انا حغسلها بنفسى

	- وهى تشد الدراجة نحوها ثم تدفعها بعيدا 
	فوزيه
	يا بت هاتى لبوكى يضربك

	
	سارة
	هو أنا هفية ولا ايه علشان يضربنى .. ثم إن أبويا ما بيضربنيش ابدا

	- تترك لها الدراجة بغلظة ترمى بها إليها حتى تكاد سارة تقع بها ، فتنظر إليها بغيظ وغضب
	فوزيه 
	طيب .. بركه يا جامع

	- فوزيه تجرى نحو زوجها وولدها  حتى تلحق بهم 
	فوزيه 
	استنى يا عبدو استنى 

	من اتجاه آخر تتقدم فطومه تتجه صوب بيت ابنتها
	فطومه
	انتى يا مكسورة الرقبه ..

	- تتوقف تتعجب 
	فوزيه 
	مين ؟ اما .. ايه الى جايبك فى الحر ده؟!

	- وهى تشهر عصا كبيرة من جريد النخيل وتهوى بها عليها 
	فطومه
	مش عارفه ايه الى مجرجرنى فى الحر ده يا بت .. اهمالك وخبتك القويه .. انا مش عارفه اعمل معاكى ايه .. يا بت امته هحتعقلى وتخلى بالك من عيالك 

	
	فوزيه 
	عيالى ؟! هم فين دول .. ربنا يخليك ابراهيم 

	قطــــــــــــــع

	المشهد 12/ح/1                                                                                    نهار / داخلى

مكتب كمال بالمدرسة

	- كمال يجلس خلف مكتبه يفكر وهو حزين ومهموم الى اكبر حد يعبث بقلم فى فمه ثم يطرحه على سطح المكتب بلا مبالاه  يحدث نفسه
	كمال 
	لا حول ولا قوة الا بالله .. لا حول ولا قوة الا بالله 

قدرنا يا رب .. واحنا ما نقدرش نعترض على قدرنا 

بس انا حعمل معاه ايه .. حيعيش حياتو ازاى ؟؟

	- عاشور يدخل من باب المكتب متلصصا
	عاشور
	زى ما انا عايش يا حضرة الناظر

	
	
	( مؤثر موسيقى )

	- يضطرب كمال من دخول عاشور فجأة 
	كمال
	أستاذ عاشور .. الله .. باب المكتب كان مقفول ..

	- وهو يدخل بتحسس نحو اتجاه المكتب
	عاشور
	ما هو أنا سعادتك خبطت على الباب .. ويبدو إن سعادتك ما سمعتش .. ففتحت الباب ودخلت .. فيها حاجه دى

	- وهو يقوم من خلف مكتبه 
	كمال
	لا أبدا .. أتفضل يا أستاذ عاشور

	- كمال يهرول نحوه حتى يهديه إلى الفوتيه ولكن عاشور يسبقه لسابق معرفته ويجلس  ولكنه يحس بيد كمال فيبتعد عنها
	عاشور
	فى إيه يا حضرة الناظر عايز تضربنى ولا أيه؟!! 

	- وهو يتراجع يقف فى خجل فهو ينوى مساعدته
	كمال
	وده كلام يا راجل .. أضربك أيه بس .. هو حضرتك تلميذ .. دا أنت أستاذ

	- وهو يضع ساق فوق ساق وبتكبر وشموخ
	عاشور
	ايوه أستاذ .. ودى مربط الفرس .. ولب لب القضية .. وعلشان ابقى أستاذ على حالتى دى .. وأنا لمؤاخذه  أعمى .. قطعت شوط طويل ومرير .. عملت المستحيل .. وفوق المستحيل كمان .. وبعدين فى الآخر سعادتك .. ولا سعادة جناب الأستاذ الدكتور الوزير عايز يحرمنى من أنى ادرس اللغة العربية .. واكتفى بتدريس الدين بس 

	- وهو يجلس على الكرسي يسار المكتب
	كمال 
	والدين يعنى مش ماده 

	- ينزل ساقه من فوق الساق الأخرى ويتودد
	عاشور
	ايوه ماده .. لكن .. للأسف ... ماده مش مهمة .. استغفر الله العظيم .. وربنا يسامحنى .. ماده مش بتضاف على المجموع .. وما فيهاش اى دروس خصوصية .. وكمان الكتاب فى البلد قايم بدور كبير .. مش مخلى العيال محتاجين درس فيه ولا حتى مدرس ليه .. علشان فى الكتاب بيسبقوا المنهج المدرسى.. وسعادتك عارف الثلاتين ملطوش الى بناخدهم مرتب ما بيكفوش حاجه .. وأنا مش حعيش عاله على اخواتى .. ثم أنا برضك يعنى .. شاب .. وبرضك عايذ اتجوز ويبقالى بيت وزوجه وعيالك .. ولا ده من وجهة نظر سعادتك مش من حقى

	
	كمال
	من حقك طبعا .. ما حدش قال غير كدا .. أيه الى ينقصك علشان ما تفكرش فى الجواز والبيت والعيال

	
	عاشور
	ولما سعادتك تحرمنى من دخل كان بيخشلى ده معناه ايه ؟!! اجاوبك سعادتك .. تبقى بتحرمنى انى ممكن اتجوز واقدر افتح بيت .. مش كدا برضوا

	
	كمال
	كدا اه .. بس لا .. انا بصراحة ما اقدرش اخالف قوانين الوزاره .. وزى ما سعادتك عارف علينا تفتيش وموجهين من الوزاره رايحين جاين .. فانا الى حتحاسب مش سعادتك .. والشؤمن القانونيه حتحقق معايا وتقلى انك مخالف للوائح والقوانين الى بتنظم العملية التعليمية 

	- وهو يقوم منفعلا وبغضب شديد ينصرف
	عاشور
	طب اقوم أنا .. اشد رحالى على الادارة التنعليمية فى منوف .. وان ما حلوش مشكلتى .. اشد رحالى على مصر أقابل سيادة معالي دولة الأستاذ الدكتو الوزير هاشم العنتبلى وزير التربية والتعليم لجمهورية مصر العربية الموقرة المبجله ..... 
عن أزنك.........

	قطــــــــــــــع

	المشهد 13/ح/1                                                                                   نهار / داخلى

فناء المدرسة بالقرية

	- عاشور من اتجاه مكاتب الإدارة يدخل نحو حوش المدرسة ثم يستدير ويتجه نحو السلم الموصل للطابق الثانى فى يوم دراسي تام ، ولكن التلاميذ فى فصولهم فقد بدأه الحصة الأخيرة من المفترض ، والحركة قليلة إلا من مدرس أو مدرسه أو عامل 
	
	

	- عاشور يتحسس الجدار ويصعد الدرج وهو حزين ، يكاد الحزن يفطر قلبه ويدمى قدميه ويشلهما عن الحركة الطبيعية ، ورغم انه يحفظ درج السلم تماما ويعرف طريقه نحو فصله إلا انه يتعثر فى الدرج ويقع عليها 
	
	

	- من اعلي تنزل مدرسة متوسطة الجمال والحال تسرع الخطى تهبط الدرج لتساعده على القيام 
	
	

	- عاشور يأتوه ولثقل جسده وحالته النفسية ليس لديه النية أن يقوم يشعر بحاجته لبعض الراحة
	
	

	- تصل إليه المدرسة ( سعاد) فى العشرين من عمرها تحاول أن تساعده وتشده من زراعه ليقوم 
	
	

	- يحاول معها أن يقوم ولكن تخونه قواه ويشدها هى لا إراديا فتجلس إلى جواره تقاوم خجلها
	عاشور
	مش قادر يا أستاذه سعاد .. مش قادر أشيل جسمى

	
	سعاد 
	خلاص اقعد ارتاح شويه .. 

	
	عاشور 
	حتأخر عن الحصه

	
	سعاد
	ما جتش من خمس دقايق تسترد نفسك فيهم .. لكن دى أول مره تحصلك

	- بشيء من الحسرة والحزن 

	عاشور
	ايوه والله .. انا عادد السلم  سلمه سلمه .. وعارف طريقى كويس .. وحافظ المدرسه شبر شبر .. والشارع كمان لغاية بتنا .. وبتنا برضوا .. والحمد لله بروح واجى من غير مساعدت اى حد مهما كان .. اخويا نفسه .. ولا حتى امى 

	- بشيئ من اللين والعطف والحب والاهتمام 
	سعاد 
	أمال مالك .. إيه الى جرى لك 

	
	عاشور
	حضرة الناظر الله يعكر دمه ذى  ما عكر دمى ,, مضايقنى الله يضايقه

	- بشيء من الخوف والحرص تخفض صوتها
	سعاد
	طب وطى صوتط لا يسمعك .. ولا حد من المدرسين ولا العمال الخباصين يخبص عليك ويديلك ذنبه عندو .. يقوم يضايقك أكثر .. ومش بعيد ينقلك

	
	عاشور
	وهو يقدر .. ليه .. مدرسة ابوه سعاده ولا ايه 

	
	سعاد 
	طب بس بس .. قوم بقى .. خليط تلحق الحصه

	- سعاد تساعده فى القيام ويقوم ويهم أن يصعد الدرج وتصعد معه إلى جواره 
	سعاد 
	أوصلك للفصل 

	- يتوقف ويستدير لها بطرف عينه اليسرى
	عاشور 
	لا متشكر يا أستاذه سعاد .. وأنا ممنونلك

	- وهما يواصلان سيرهما وصعودهما الدرج
	سعاد 
	على ايه .. بس انا ما اقدرش اسيبك وانت فى الحاله دى .. لازم اوصلك للفصل علشان اطمن عليك 

	
	عاشور
	طب ما .. ما ..  ينفعشى توصلينى لبر الأمان 

	- سعاد يبدو عليها الاستعجاب والفرحة 
	
	( مؤثر موسيقى عاطفى كلاسيكى )

	- وهى تنظر وتتطلع بعيدا عنه تتبسم
	سعاد 
	بر الامان 

	- بجدية كبيرة تخلو من العبث ويواصل الصعود
	عاشور 
	ايوه والله .. علشان هو ضايع منى .. مش عارفو لوحدى 

	- بدلال ولين وتبسم ماكر
	سعاد
	اشمعنا ده الى مش عارفو لوحدك 

	- ينحرفان يمينا نحو أول الكريدور 
	عاشور
	علشان ربنا خلاه لازم يمشيه أتنين .. ومش أى أتنين يا أستاذه سعاد .. واحد وواحدة

	
	سعاد
	واحد وواحدة .. آه .. بس لازم برضو يكونوا 

	- يصلان إلى أول الكريدور الضيق الطويل 
	عاشور 
	بيحبو بعض .. قلبه على قلب بعض .. يكملوا بعض .. ولا ايه؟؟!!

	- سعاد يغلفها الحرج وتخامرها السعادة والفرح ، يبدو إنها تشعر بثمة مشاعر تجاهه غير عاديه 
	سعاد 
	................

	
	عاشور
	طيب كويس .. فى أمل

	قطــــــــــــــع

	المشهد 14/ح/1                                                                                    نهار / داخلى

الصالة بمنزل كمال

	- حول ترابيذة السفرة المستطيلة غير الفخمة تتجمع الأسرة كمال وزوجته وأولاده يسن واحمد وهما فى مرحلة المراهقة والجامعية وكذلك ابنه الصغير عمرو الذى تجلسه أمه على رجليها  يتناولون طعام الغداء 
	كمال
	للأسف ما اعتقدش انو ممكن يكون فى أمل .. حتى لو خدتو ورحت بيه مصر.. لأنه أتولد كدا

	- عمرو يقطع رغيف الخبز ويريد أن يغمس منه جزءا فى طبق الملوخية ولكنه لا يهتدى إليه ويغمسه فى طبق الشوربة الساخن ، ومع ذلك يرفعه على فمه ويضعه فيه بدون أن يحمل قطعة الخبز إلى طبيخ  ثم يمد يده إلى طبق ألطرشي ويتناول قرن شطه ويأكله ويشعر بلسعه يحرق فمه ولسانه ثم يبكى من شدة الحارقان فى فمه
	جابر
كمال

	بس على فكره يا بويا .. أنا أريت أن الى بيتولد بعله أفضل من الى يكتسب العلة فى مرحله لاحقه .. لأنها بشعره بالصدمة وتؤثر على نفسيته .. انو أتحرم من شيئ كان يمتلكو
اعتقد انه نظريه صحيحة وسليمة
يح .. يح 

( صوت البكاء الشديد والصراخ )

	- الكل يتوقف عن الطعام يتطلع إليه بإشفاق وحزن ، ثم يتطلعون إلى بعضهم البعض ، ثم يكملون طعامهم بغير شهية 
	
	( مؤثر موسيقى )

	- أمه لطيفه يأخذها الحزن والحسرة وتنسى أن تهتدى كيف ترطب فم ابنها حتى تتذكر الماء ، فتتناول كوب من الماء وتقدمه له تضعه على شفتيه 
	
	

	- عمرو يتناول الماء يشرب بنهم ويكف عن البكاء ، ثم يعيد الكوب فى طبق الشوربة أمامه ، فينقلب الطبق والكوب على مفرش الترابيذة وينزل على جلباب أمه فترفعه بسرعة وتضعه على الأرض بغلظة ونفور
	
	

	- كمال متدخلا محتدا يرفع ولده برفق
	كمال
	مش كدا  يا لطيفه .. خليكى ألطف من كدا مع الولد .. اسلوبك ده مش حينفع ابدا 

	- ثم يوجه حديثه لولديه بتوجيه قوى وتحذير
	
	ولا انتم كمان .. مش عايذين نأسى عليه اكتر ما قدرو أسا عليه

	- لطيفه تشده منه بلطف 
	لطيفه
	طب هات أغير له  هدومه .. ولا حتخليه كدا 

	- وهو يستخرج منديله من جيب جلبابه ويجفف ترنج ولده عمرو
	كمال 
	لا طبعا تغيريلو .. بس استنى عند كلمتين عايز اقلهم .. دا ابتلاء امتحان من ربنا لينا .. ولازم ننجح فيه .. بمعنى مش عايزين نقصر أبدا معاه .. وعلشان كدا .. انا بقول اننا كلنا محتاجين تأهيل من جديد

	- وهو يتوقف عن الطعام  وبتعجب
	حمدى
	أيه الكلام ده يا بويا .. تأهيل إيه بس الى بتقول عليه .. مش كفاية المدرسه .. حنتأهل ايه تانى

	- بشيء من القسوة والتوجيه والعصبية

	كمال
	اسكت يا ولد واسمعنى .. انا اولكم .. قبلكم كلكم 

لان دى مسؤليتى قبل الى واحد فيكم .. وعلشان كدا لازم اسافر مصر احصل على دوره تاهيل المكفوفين .. وبعد كدا اعلمها لكم كلكم 

	- وهو يكمل طعامه بنهم 
	جابر
	طول عمرك يا بويا تحب الأسلوب العلمي 

	
	كمال 
	طبعا أمال العلم قيمته أيه .. والعلماء افنوا عمرهم فيه ليه .. علشان يكون منارة للجهلاء 

	
	لطيفه 
	ويعنى أنت جاهل يا كمال .. دا بسم الله ما شاء الله أنت ناظر المدرسة .. ومن أول الناس  فى البلد كلها الى دخل الجامعة فى مصر

	
	كمال
	دا صحيح .. ولكن أنا بالنسبة للحالة الي استجدت على حياتنا وكياننا .. أنا ما اعرفهاش .. وما ليش سابق علم بيها .. غير من نموذج قصص ومسلسل الدكتور طه حسين .. ودى طبعا مش كفايه

	
	
	

	
	
	

	
	
	

	
	
	

	قطــــــــــــــع
	

	المشهد 15/ح/1                                                                                    نهار / داخلى

الصالة بمنزل عبدو

	- القطع على صوت طرق على الباب 
	
	( صوت الطرق على الباب )

	- فوزيه تتجه صوب الباب لتفتحه ويبدو عليها الحمل وقد بلغت شهرها الأخير
	
	

	- عبدو يتمدد على الكنبة يتفرج على التليفزيون 
	
	

	- فوزيه تفتح الباب الذى يظهر منه كمال
	كمال
	سلاموا عيكم 

	
	فوزيه 
	سلام ورحمة الله .. أهلا أهلا بحضرة الناظر .. يا ألف نهار ابيض .. يا الف نهار ابيض .. يوه أنا سايبك واقف على الباب .. أتفضل أتفضل 

	- وهو يدخل بوقار وأدب
	كمال
	السيد عبدو موجود

	
	فوزيه 
	اهو متلقح على الكنبة 

	- عبدوا يقفز من نومته يهب يرحب  بحرارة
	عبدو
	مش معقول .. يا الف اهلا وسهلا 

	- يسلم على كمال بيده ويقبله 
	
	

	- وهو ينسحب منه يرتب الكنبة بسرعة
	عبدو
	أتفضل أتفضل 

	- كمال يتقدم فيلمح إبراهيم يولى وجهه للحائط يلعب بورق كوتشينة ، فيتجه نحوه ثم يرفعه ويقبله ، ثم يحمله يجلس به على الكنبة 
	كمال
	أزيك يا إبراهيم 

	
	إبراهيم 
	الحمد لله .. كويس .. بس مش كويس قوى

	
	فوزيه
	ليه يا وله .. كسفتنا الله يكسفك .. مش كويس ليه بقى ؟؟ ايه الى ناقصك 

	
	إبراهيم
	اشوف زى باقى العيال

	- على الجميع حيث يأخذهم الحزن والحسرة 
	
	( مؤثر موسيقى )

	- يرتبك كمال ولا يعرف كيف يتصرف بحنكة
	كمال
	طب ايه رأيك يا حبيبى المره الجايه اجيب ابنى يلعب معاك .. هو حلو زيك  كدا 

	
	إبراهيم
	وهو كمان ما بيشفشى يا عمى

	- يكتسى وجهه بالحزن ويمتقع لونه وبأسى
	كمال
	ايوه يا ابنى 

	- يوجه حديثه لزوجته التى تجلس 
	عبدو
	جرا جرا أيه يا وليه ؟؟ حتفضلي قاعده كدا .. من غير ما تجيبي حاجه لحضرة الناظر .. قومى حطى الغدا

	
	كمال 
	والله أبدا .. انا لسه قايم  من على السفرة .. وواكل وشبعان على الآخر

	
	عبدو
	طب نجيب لحضرتك شاى

	
	كمال
	إن كان كدا ماعلش .. زى بعضه

	- تقوم فوزيه بكسل تضع يدها على بطنها وتتجه نحو الطرق المفضية إلى المطبخ
	
	

	- يوجه حديثه لعبدو
	كمال
	انا جيلك لغاية بيتك علشان موضوع مهم جدا 

	
	عبدو
	أيه هو سعادتك يا حضرة الناظر

	
	كمال
	أنا فكرت وعقدت العزم أنى أسافر مصر أتعلم ازى أتعامل مع ابني .. وطبعا قلت أجيلك علشان تسافر معايا .. لان الحالة عندك زى إلى عندى .. وواجب علينا ما نظلمهمشى .. ولا أنت أيه رأيك

	
	عبدو 
	ايوه .. ما نظلمهمش ايوه .. بس حكاية مصر .. والسفر .. والتعلم .. دى صعبه شويه عليا .. انا على قد حالى.. وبعدين بعد ما شاب ودوه الكتاب 

	- تدخل فوزيه تحمل كوبان من الشاى على صينيه وتضعها إلى جوار كمال 
	
	

	- كمال ينزل إبراهيم من فوق ساقيه ويتناول كوب الشاى  ويشرب 
	كمال
	الموضوع حيبقى سهل .. يعنى ولا حتكتب ولا حتقرأ .. حتسمع وتشوف وبس

	- إبراهيم يتجه صوب السلم الداخلي من الصالة ويصعد الدرج
	
	( مؤثر موسيقى )

	- وهو يرشف من كوب الشاى 
	عبدو 
	انا حسيب الموضوع ده على الله وعليك 

	- فوزيه تضرب على صدرها تبحث عن ولدها
	
	

	
	كمال
	أنا شفتوا طالع على السلم

	- وهو تهرول نحو السلم الداخلي 
	فوزيه 
	يا نهار اسود .. دا السطح من غير سور .. لا يوقع من فوق .. الحقنى يا عبدو

	قطــــــــــــــع

	إلى اللقاء فى الحلقة الثانية 

